
RAQAMLI IQTISODIYOT SHAROITIDA 
SOLIQ NAZORATINI TRANSFORMATSIYA 
QILISHNING KONSEPTUAL ASOSLARI
Donaboyev Dostonbek Xusan o‘g‘li 
Yirik soliq to‘lovchilar bo‘yicha Hududlararo soliq inspeksiyasi, 
Davlat soliq bosh inspektori 
E-mail: dostondonaboyev@mail.ru

Annotatsiya. Ushbu maqolada O‘zbekistonda soliq nazorati tizimini transformatsiya qilishning ustuvor 
yo‘nalishlari ilmiy jihatdan tahlil qilingan. So‘nggi yillarda mamlakatda soliq ma’muriyatchiligini takomillashtirish, 
yashirin iqtisodiyot ulushini qisqartirish va soliq tushumlarini barqaror oshirish maqsadida keng ko‘lamli islohotlar 
amalga oshirilmoqda. Maqolada nazorat tizimini “tekshiruvdan – servisga” tamoyili asosida qayta qurish, 
tavakkalchilikka asoslangan yondashuvni joriy etish, raqamli texnologiyalar va sun’iy intellektdan foydalanish 
hamda nazoratni hududiylashtirish kabi ustuvor yo‘nalishlar tadqiq etilgan. Tadqiqot natijasida soliq nazoratini 
yanada takomillashtirish bo‘yicha ilmiy-amaliy takliflar ishlab chiqilgan.

Kalit so‘zlar: soliq nazorati, soliq ma’muriyatchiligi, tavakkalchilikka asoslangan yondashuv, raqamli 
transformatsiya, sun’iy intellekt, yashirin iqtisodiyot, soliq intizomi.

Аннотация. В данной статье научно проанализированы приоритетные направления трансформации 
системы налогового контроля в Узбекистане. В последние годы в стране реализуются масштабные 
реформы, направленные на совершенствование налогового администрирования, сокращение доли 
теневой экономики и обеспечение устойчивого роста налоговых поступлений. В статье исследованы 
такие приоритетные направления, как переход системы налогового контроля от принципа «проверка 
– сервис», внедрение риск-ориентированного подхода, использование цифровых технологий и 
искусственного интеллекта, а также территориализация налогового контроля. По результатам 
исследования разработаны научно-практические предложения по дальнейшему совершенствованию 
системы налогового контроля.

Ключевые слова: налоговый контроль, налоговое администрирование, риск-ориентированный 
подход, цифровая трансформация, искусственный интеллект, теневая экономика, налоговая дисциплина.

Abstract. This article provides a scientific analysis of the priority directions for transforming the tax 
control system in Uzbekistan. In recent years, large-scale reforms have been implemented to improve tax 
administration, reduce the share of the shadow economy, and ensure sustainable growth in tax revenues. 
The study examines key priorities, including the transition of the tax control system from an inspection-based 
approach to a service-oriented model, the introduction of a risk-based approach, the application of digital 
technologies and artificial intelligence, and the territorialization of tax control. Based on the research findings, 
scientific and practical recommendations are proposed for further improving the tax control system.

Keywords: tax control, tax administration, risk-based approach, digital transformation, artificial intelligence, 
shadow economy, tax compliance.

K I R I S H 
Soliq nazorati davlat moliyaviy siyosatining eng muhim tarkibiy qismlaridan biri bo‘lib, u nafaqat byudjet 

daromadlarining barqarorligini ta’minlaydi, balki soliq to‘lovchilar va davlat o‘rtasidagi munosabatlarning 
shaffofligini ham belgilaydi. So‘nggi yillarda O‘zbekistonda soliq siyosatini takomillashtirish konsepsiyasi 
doirasida soliq yukini kamaytirish, soliq ma’muriyatchiligini soddalashtirish va raqamli texnologiyalarni joriy etish 
bo‘yicha izchil chora-tadbirlar amalga oshirilmoqda. Shu bilan birga, an’anaviy tekshiruv-nazorat modeli tobora 
o‘zining samaradorligini yo‘qotib bormoqda: u ko‘p resurs talab qiladi, soliq to‘lovchiga qo‘shimcha ma’muriy 
yuk yaratadi va ko‘pincha xatolarni oldindan bartaraf etish o‘rniga, ularni sodir bo‘lgandan keyin aniqlash va 
jazolashga qaratilgan bo‘ladi.

Mamlakat rahbariyati tomonidan 2026-yilda e’lon qilingan strategik yo‘nalishlarga ko‘ra, 2030-yilga borib 
soliq tushumlarini sezilarli darajada oshirish va iqtisodiyotning kuzatilmaydigan (norasmiy) ulushini bir necha 

barobar qisqartirish rejalashtirilgan. Bunday maqsadlarga erishish, birinchi navbatda, soliq nazorati tizimini 
tubdan qayta qurish, uni tavakkalchilikka asoslangan, raqamli va xizmat ko‘rsatishga yo‘naltirilgan modelga 
o‘tkazish orqali mumkin bo‘ladi. Shu sababli soliq nazoratini transformatsiya qilishning ustuvor yo‘nalishlarini 
ilmiy asoslash va tizimlashtirish dolzarb ilmiy-amaliy ahamiyat kasb etadi.

M A V Z U G A  O I D  A D A B I Y O T L A R  S H A R H I
Soliq nazorati va soliq ma’muriyatchiligi masalalari jahon iqtisodiyot fanida uzoq davrdan buyon tadqiq 

etib kelinmoqda. Xorijiy iqtisodchilardan A. Smit, D. Rikardo, A. Laffer, J. Stiglits kabi olimlar soliq siyosatining 
umumiy nazariy asoslarini shakllantirgan bo‘lsa, soliq ma’muriyatchiligi va nazoratining zamonaviy modellarini 
O. Karnaxova, M. Keen, J. Slemrod kabi tadqiqotchilar chuqur o‘rgangan. Ular tomonidan tavakkalchilikka 
asoslangan nazorat, soliq to‘lovchilar bilan hamkorlik (cooperative compliance) va raqamli soliq ma’muriyatchiligi 
kabi yondashuvlar ilmiy asoslangan.

Mamlakatimizda soliq nazorati va soliq siyosatini takomillashtirish masalalari T. Malikov, S. Xudoyqulov, 
O. Abduraxmonov, Sh. Jalilov, B. F. Azimov, Q. To‘xsanov kabi olimlarning ilmiy ishlarida yoritilgan. Ularning 
tadqiqotlarida asosan soliq yuki, soliq imtiyozlarining samaradorligi va soliq intizomini mustahkamlash 
masalalariga e’tibor qaratilgan bo‘lsa, so‘nggi yillarda nazoratni raqamlashtirish, tavakkalchilikka asoslangan 
tasniflash va nazoratni hududiylashtirish kabi yangi yo‘nalishlar ilmiy adabiyotlarda hali yetarlicha 
tizimlashtirilmagan. Bu esa ushbu mavzuni alohida tadqiqot obyekti sifatida o‘rganish zaruriyatini kuchaytiradi.

T A D Q I Q O T  M E T O D O L O G I YA S I
Tadqiqot jarayonida rasmiy me’yoriy-huquqiy hujjatlar, davlat organlarining rasmiy axborotlari va ilmiy 

adabiyotlar tahlil qilindi. Mavzuni yoritishda umumlashtirish va guruhlashtirish, mantiqiy va qiyosiy tahlil, tizimli 
yondashuv hamda abstrakt-mantiqiy fikrlash usullaridan foydalanildi. Soliq nazoratini transformatsiya qilishning 
ustuvor yo‘nalishlarini aniqlashda mamlakatimizda amalga oshirilayotgan islohotlarga oid rasmiy ma’lumotlar 
sintez qilinib, ular asosida tizimlashtirilgan xulosalar va amaliy takliflar shakllantirildi.

T A H L I L  V A  N A T I J A L A R
O‘zbekistonda soliq nazoratini transformatsiya qilish jarayoni bir nechta o‘zaro bog‘liq yo‘nalishlar bo‘yicha 

olib borilmoqda. 2026-yil aprel oyida davlat rahbariyati tomonidan ko‘rib chiqilgan taklif va tavsiyalarga ko‘ra, 
soliq tizimi faoliyatini “tekshiruvdan – servisga” tamoyili asosida qayta qurish, xizmat ko‘rsatish sifatini oshirish 
va nazoratning zamonaviy mexanizmlarini joriy etish ustuvor vazifa sifatida belgilangan. Ushbu yondashuvning 
mohiyati shundaki, nazorat organi endilikda faqat jazolovchi funksiyani emas, balki soliq to‘lovchiga xatolarini 
o‘z vaqtida aniqlash va tuzatish imkoniyatini beruvchi profilaktik-maslahat funksiyasini ham bajaradi.

Quyidagi jadvalda soliq nazoratini transformatsiya qilishning asosiy ustuvor yo‘nalishlari va ulardan 
kutilayotgan natijalar tizimlashtirilgan (1-jadval).

1-jadval
Soliq nazoratini transformatsiya qilishning ustuvor yo‘nalishlari

№ Ustuvor yo‘nalish Kutilayotgan natija

1 Nazorat falsafasini “tekshiruvdan – servisga” 
tamoyili asosida qayta qurish

Xatolarni jazolash o‘rniga oldindan ogohlantirish va tuzatish 
imkoniyatini yaratish

2 Tavakkalchilikka asoslangan (risk-based) nazorat 
tizimini joriy etish

Cheklangan resurslarni yuqori xavfli soliq to‘lovchilarga 
yo‘naltirish orqali samaradorlikni oshirish

3 Soliq nazoratini raqamlashtirish va sun’iy intellekt 
tahliliy vositalarini joriy etish

Inson omilini kamaytirish, tahlil tezligi va aniqligini oshirish, 
korrupsiya xavfini kamaytirish

4 Nazoratni hududiylashtirish (markazsizlashtirish) Soliq to‘lovchiga yaqinroq xizmat ko‘rsatish, muammolarni 
joyida tezkor hal qilish

5 Hisobot va hisob-kitob jarayonlarini 
avtomatlashtirish

Soliq to‘lovchining ma’muriy yukini kamaytirish, hisobot 
xatoliklarini qisqartirish

6 Soliq organlari va boshqa davlat organlari o‘rtasida 
ma’lumot almashuvini kuchaytirish

Yashirin iqtisodiyot va soliqdan bo‘yin tovlash holatlarini erta 
aniqlash

Manba: muallif tomonidan rasmiy ma’lumotlar asosida tuzilgan.

Jadvalda keltirilgan yo‘nalishlar orasida alohida ahamiyatga ega bo‘lgani tavakkalchilikka asoslangan 
nazorat tizimi hisoblanadi. Ushbu tizim doirasida barcha soliq to‘lovchilar aniq mezonlar asosida uch toifaga 
ajratiladi. Bu esa nazorat resurslarini eng yuqori xavf darajasiga ega bo‘lgan soliq to‘lovchilarga yo‘naltirish 
imkonini beradi (2-jadval).

2-jadval
Tavakkalchilik darajasiga asoslangan toifalash tizimi

Toifa Tavsif Nazorat rejimi

“Yashil” toifa Soliq intizomini izchil saqlab kelayotgan, 
tavakkalchiligi past soliq to‘lovchilar

Minimal aralashuv, avtomatik kameral nazorat, 
tashrif buyurilmaydi

“Sariq” toifa
Ayrim nomuvofiqliklar yoki alohida xatoliklarga 

yo‘l qo‘yilgan, o‘rtacha tavakkalchilikdagi 
to‘lovchilar

Profilaktik xabarnoma, o‘z-o‘zini tuzatish uchun 
muddat berilishi, maqsadli kameral tahlil

“Qizil” toifa Yuqori tavakkalchilik ko‘rsatkichlariga ega, 
moliyaviy oqimlari shubhali to‘lovchilar

Chuqurlashtirilgan tekshiruv, hisobvaraq-
fakturalar bo‘yicha oldindan QQS to‘lash talabi

Manba: muallif tomonidan rasmiy ma’lumotlar asosida tuzilgan.

Nazoratni raqamlashtirish yo‘nalishi bo‘yicha ham sezilarli o‘zgarishlar kuzatilmoqda. Xususan, soliq 
to‘lovchilarning bir qator hisobotlari (mol-mulk, yer, daromad, ijtimoiy, aylanma soliq va QQS bo‘yicha) endilikda 
soliq organlari tomonidan avtomatik tarzda, inson aralashuvisiz shakllantirilishi ko‘zda tutilgan. Bundan tashqari, 
yagona soliq hisobvarag‘i tizimiga o‘tish, savdo va xizmat ko‘rsatish shoxobchalarida yagona QR-kod orqali 
elektron to‘lovlarni joriy etish kabi chora-tadbirlar nazoratning raqamli infratuzilmasini kengaytirmoqda. Sun’iy 
intellekt va raqamli tahlil vositalaridan foydalangan holda “aqlli” nazorat tizimini joriy etish orqali qo‘shimcha 
byudjet tushumlarini ta’minlash vazifasi ham belgilangan.

Nazoratni hududiylashtirish yo‘nalishi doirasida strategik ahamiyatga ega bo‘lmagan yirik soliq to‘lovchilar 
ustidan nazoratni viloyat darajasiga, qishloq xo‘jaligi, savdo va umumiy ovqatlanish sohasidagi ko‘plab korxonalar 
ustidan nazoratni esa tuman darajasiga o‘tkazish taklif etilgan. Bunday yondashuv soliq organlaridan geografik 
jihatdan uzoqda joylashgan soliq to‘lovchilarga xizmat ko‘rsatish sifatini oshirish va muammolarni joyida tezkor 
hal qilishga xizmat qiladi.

Yuqorida keltirilgan tahlil shuni ko‘rsatadiki, soliq nazoratini transformatsiya qilish yagona chora-tadbir 
emas, balki bir-birini to‘ldiruvchi institutsional, texnologik va huquqiy islohotlar majmuasidan iborat. Nazorat 
falsafasining o‘zgarishi, ya’ni “tekshiruvdan – servisga” o‘tish, barcha boshqa yo‘nalishlarning konseptual 
asosini tashkil etadi. Agar nazorat organi faoliyatining asosiy mezoni jazo choralari soni emas, balki soliq 
intizomining o‘sishi va soliq to‘lovchilar bilan hamkorlik darajasi bo‘lsa, bu tizim samaraliroq ishlaydi.

Tavakkalchilikka asoslangan yondashuv nazorat resurslarining cheklanganligi sharoitida ularni maqsadli 
taqsimlash imkonini beradi. Biroq bunday tizimning samaradorligi to‘g‘ridan to‘g‘ri tavakkalchilikni baholash 
mezonlarining sifati va ma’lumotlar bazasining to‘liqligiga bog‘liq. Agar tasniflash mezonlari yetarlicha aniq 
bo‘lmasa, halol soliq to‘lovchilar noo‘rin ravishda yuqori tavakkalchilik toifasiga tushib qolishi mumkin. Bu esa 
ishbilarmonlik muhitiga salbiy ta’sir ko‘rsatadi.

Raqamlashtirish va sun’iy intellektdan foydalanish nazorat sifatini oshirishning texnologik asosi hisoblanadi, 
biroq bu jarayon ma’lumotlar xavfsizligi, shaxsiy va tijorat sirini saqlash hamda kadrlarning raqamli savodxonligini 
oshirish kabi qo‘shimcha vazifalarni ham talab qiladi. Nihoyat, nazoratni hududiylashtirish markazsizlashtirish 
orqali xizmat sifatini oshirishga xizmat qilsa-da, bu jarayon hududiy soliq organlari faoliyatini muvofiqlashtirish 
va yagona metodologik yondashuvni saqlab qolish choralarini ko‘rishni taqozo etadi.

X U L O S A  V A  T A K L I F L A R
Xulosa qilib aytganda, O‘zbekistonda soliq nazoratini transformatsiya qilish jarayoni institutsional, texnologik 

va hududiy jihatlarni qamrab oluvchi kompleks islohot bo‘lib, uning yakuniy maqsadi soliq tushumlarining 
barqaror o‘sishini ta’minlash, yashirin iqtisodiyot ulushini qisqartirish va soliq to‘lovchilar uchun qulay muhit 
yaratishdan iborat. Yuqorida o‘tkazilgan tahlil asosida quyidagi ilmiy-amaliy takliflarni bayon etish mumkin:

– Tavakkalchilikni baholash mezonlarini xalqaro tajriba asosida ilmiy jihatdan takomillashtirish va ularning 
shaffofligini ta’minlash, soliq to‘lovchilarga o‘z tavakkalchilik darajasini bilish imkonini beruvchi mexanizmlarni 
joriy etish;

– Soliq nazorati sohasida sun’iy intellekt tizimlaridan foydalanishning huquqiy va uslubiy asoslarini ishlab 
chiqish, xato qarorlar ustidan shikoyat qilish mexanizmlarini mustahkamlash;

– Hududiy soliq organlari o‘rtasida yagona metodologik yondashuv va kadrlar malakasini oshirish tizimini 
joriy etish orqali nazoratni hududiylashtirish samaradorligini ta’minlash;

Soliq organlari, banklar, bojxona organlari va boshqa davlat organlari o‘rtasida ma’lumotlar almashinuvi 
tizimini kengaytirish, bu orqali yashirin iqtisodiyotni erta bosqichda aniqlash imkoniyatini yaratish;

– “Yashil” toifadagi halol soliq to‘lovchilar uchun qo‘shimcha rag‘batlantirish choralari (soddalashtirilgan 
hisobot, tekshiruvlar chastotasini kamaytirish) tizimini shakllantirish.

